ޔައުމިއްޔާ
ސަރުކާރުގެ މަސްއޫލިއްޔަތު އަދާކުރާ މިންވަރު ބަލާ ކޮމިޓީގެ 8 ވަނަ ބައްދަލުވުން. (06.07.2010)

ރިޔާސަތުން ވާހަކަދެއްކެވުން:

`. ސަރުކާރުގެ މަސްއޫލިއްޔަތު އަދާކުރާ މިންވަރު ބަލާ ކޮމެޓީގެ މިއަދުގެ ބައްދަލުވުން އަޅުގަނޑު މި ހިސާބުން ފަށާނަން. މި ވަގުތު ވަޑައިގެން ތިއްބެވީ ފަސް މެންބަރުން. އެހެންވީމާ، ކޮމެޓީގެ ކޯރަމް މިއަދު އެބަ އޮތް. މިއަދު އެޖެންޑާ އަޅުގަނޑު ދަންނަވާލާނަން. އާދެ، މިއަދުގެ އެޖެންޑާ، އިތުރު މެންބަރެއް ބައިވެރިވެވަޑައިގަންނަވާތީވެ އަޅުގަނޑު ކުޑަކޮށް މަޑުޖައްސާލައިގެން މި އުޅެނީ. މިހާރު އިވިވަޑައިގަންނަވާނެ ކަމަށް އަޅުގަނޑު ޤަބޫލުކުރަން. އާދެ، މިއަދު ފުރަތަމަ އޮތް ކަމަކީ އަޅުގަނޑުމެން ގަވާއިދު ނިންމުން މިއަދު އޮތީ. ދެން އެއަށްފަހުގައި އަޅުގަނޑުމެން އެޖެންޑާގައި އިތުރު ކަމެއް ނެތް. ތި ބޭފުޅުން ޚިޔާލުފާޅު ކުރައްވަންޏާ ޚިޔާލުފާޅު ކުރެއްވީމާ، އަޅުގަނޑުމެން އެ ހިސާބުން ނިންމާލާނީ. ދެން އަޅުގަނޑު މި ކަމުގައި ޚިޔާލެއް ތި ބޭފުޅުންނަށް ދަންނަވާލާނަން. ތި ބޭފުޅުންނަށް ވާނެ ޑްރާފްޓު ގަވާއިދެއް ލިބިވަޑައިގެންފައި. އެ ގަވާއިދު ވެސް މައިގަނޑު ގޮތެއްގައި ބިނާކޮށްފައި އިންނާނީ މަޖިލީހުގެ ގަވާއިދުގެ މައްޗަށް. އެހެންވީމާ، އަޅުގަނޑު ހުށަހެޅުމަކީ އެއްކަލަ މިގަވާއިދު ފާސްކުރެވެން ދެން ތިޔަ ބޭފުޅުން ފާސްކުރެވެންދެން ކޮމެޓީ ހިނގާ ގަވާއިދަކީ މަޖިލީހުގެ ގަވާއިދުގައި އެވާ ކޮމެޓީ ގަވާއިދުކަމަށް ފާސްކޮށްދެއްވުން ތި ބޭފުޅުން ބަހުސްކުރައްވާ މަޝްވަރާކުރެއްވުމަށްފަހުގައި އެ ދިރާސާކުރައްވާ ތި ބޭފުޅުން ހުށަހަޅުއްވާ ހުށަހެޅުއްވުމަށް. އެއަށްފަހުގައި ތި ބޭފުޅުން މިގަވާއިދު ނިންމާ ދުވަހަކަށް ނިންމެވިދާނެ. އެހެންވީމާ، ގަވާއިދެއް ނެތިގެންނޭ ކިޔާފައި މަޑުކުރަން. އެއީ ކޮމެޓީގައި ކޮމެޓީތަކާ ބެހޭ ބައިގައި މަޖިލީހުގެ ގަވާއިދުގައި ވަރަށް ތަފްސީލުކޮށް ކޮމެޓީތަކުގެ މަސައްކަތްތައް ކުރިއަށް ގެންދަންވީ ގޮތްތައް ހުރިކަން ތިޔަ ބޭފުޅުންނަށް އެނގިވަޑައިގަންނަވާނެ. ދެން މީގައި އަޅުގަނޑުމެން ގަވާއިދެކޭ ކިޔާފައި އަދި ހެދި ނަމަވެސް ހަމަ ގާތްގަނޑަކަށް މީގެ ކަޓް އެންޑް ޕޭސްޓު ހަދާފައި މިހިރި ފެންނަނީ. ހަމައެކަނި މި ކޮމެޓީ އަށް ޚާއްޞަ ބައެއް ތަންތަންކޮޅު އިތުރު ކުރެވިފައި ހުރީ. އެހެންވީމާ މި ކަމާ ބެހޭ ގޮތުން ތިޔަ ބޭފުޅުގެ ޚިޔާލުފުޅެއް ބޭނުންވޭ ވަކި އަޅުގަނޑުމެން މިހާރު އޮތް ޑްރާފްޓާ މެދު ކޮމެޓީން މަޝްވަރާކޮށް ގޮތެއް ނިންމަވަންދެން މި ކޮމެޓީ ހިންގާ ގަވާއިދަކީ މަޖިލީހުގެ ގަވާއިދުގައި މި އޮންނަ ކޮމެޓީތަކާ ބެހޭ ގަވާއިދުކަމަށް ކަނޑައަޅަން. އަޅުގަނޑު ފުރުޞަތު ހުޅުވާލަން.
ވައިކަރަދޫ ދާއިރާގެ މެންބަރު ޢަލީ ޢާރިފު ވާހަކަދެއްކެވުން:

އާދެ ޝުކުރިއްޔާ. ރިޔާސަތުން ތި ވިދާޅުވި ގޮތަށް މި ކޮމެޓީއަށް ޚާއްޞަ ގަވާއިދެއް ހެދެންދެން އަޅުގަނޑުމެން އެންމެންނަށް އެއްބަސް ވެވެންދެން މި ކޮމެޓީގެ ގަވާއިދަކީ މަޖިލީހުގެ ގަވާއިދުގައި އޮތް ކޮމެޓީތަކާ ބެހޭ ގަވާއިދުކަމަށް ތިޔަަ ހުށަހެޅުއްވި ހުށަހެޅުން އަޅުގަނޑު ތާއީދުކުރަން. އެހެންވީމާ އެކަން މިއަދުން މިއަދަށް ނިންމަވާލަ ދެއްވުމަކީ އަޅުގަނޑުގެ ވަރަށް ބޮޑު އެދުމެއް. ޝުކުރިއްޔާ.

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު ވާހަކަދެއްކެވުން:

ވައިކަރަދޫ ދާއިރާގެ ޢިއްޒަތްތެރި މެންބަރު ޢަލީ ޢާރިފުގެ އެ ހުށަހެޅުމަށް އަޅުގަނޑު ތާއީދުކުރަން. 

ރިޔާސަތުން ވާހަކަދެއްކެވުން:
މިހާރު އެއް މެންބަރަކު ހުށަހަޅުއްވައި، އަނެއް މެންބަރަކު ތާއީދުކުރައްވާފައި މި އޮތް ފެންނަނީ މި ކޮމެޓީއާ ބެހޭ ޑްރާފްޓު ގަވާއިދާ މެދު މި ކޮމެޓީން ގޮތެއް ނިންމަންދެން މި ކޮމެޓީގެ ގަވާއިދަކީ މަޖިލީހުގެ ގަވާއިދުގައި ކޮމެޓީތަކާ ބެހޭ ގޮތުން އެވާ ގަވާއިދުކަމަށް. އެހެންވީމާ އެއާ އިދިކޮޅު ތަފާތު އެހެން ޚިޔާލެއް އިތުރު ބޭފުޅަކު ހުރިތޯ އަޅުގަނޑު ބަލައިލަން ބޭނުންވޭ. އާނ، ނެތް ކަމަށް ފެންނަނީ. އެހެންވީމާ މިހާރު ވަޑައިގެން ތިއްބެވި، ކޮމެޓީ އަށް ވަޑައިގެން ތިއްބެވި ބޭފުޅުންގެ އިއްތިފާޤުން އެ ގޮތަށް ނިންމެވީ ކަމުގައި އަޅުގަނޑު ބަލައިފިން. (ވަގުތުކޮޅަކަށްފަހު) ދެން ތި ބޭފުޅުން ކޮންމެހެން ބޭނުންފުޅު ވާ ކަމަށް ވެއްޖިއްޔާ މިއަދު އަޅުގަނޑުމެން މިކަން ނިންމިއިރުގައި ވަޑައިގެން މި ތިއްބެވީ ފޭދޫ ދާއިރާގެ މެންބަރު އަލްހާން ފަހުމީ، ތިމަރަފުށީ ދާއިރާގެ މެންބަރު މުޞްޠަފާ، މަޑުއްވަރީ ދާއިރާގެ މެންބަރު ވިސާމް ޢަލީ، މަތިވެރި ދާއިރާގެ މެންބަރު ޙުސައިން މުޙައްމަދު، ގަލޮޅު ދެކުނު ދާއިރާގެ މެންބަރު މަޚްލޫފު، ދެން ވައިކަރަދޫ ދާއިރާގެ މެންބަރު ޢާރިފް. ރަނގަޅަށްތޯ މި ދެންނެވުނީ. އެހެންވީމާ އެންމެ ބޭފުޅުންގެ އިއްތިފާޤުން މި ގޮތަށް ނިމުނީ ކަމުގައި ބަލާނަން. މިއަދު އަޅުގަނޑަށް ލިބިފައިވާ އެޖެންޑާގައި އިތުރު ކަމެއް ނެތް، އަޅުގަނޑަށް ގަބޫލުކުރެވޭ ގޮތުގައި. ދެން ތި ބޭފުޅުން އިތުރުކަމެއް ހުށަހަޅުއްވަން ނެތް ކަމަށް ވެއްޖިއްޔާ އަޅުގަނޑު ނިންމާލާނީ. އެހެންނަމަވެސް އެއްވެސް ބޭފުޅެއް އިޝާރާތެއް ކޮށްލައްވާތޯ އަޅުގަނޑު ކުޑަ އިރުކޮޅަކު ބަލައިލާނަން. އެހެންވީމާ، ތި ބޭފުޅުން ވަކި އިޝާރާތެއް ނުކުރައްވާ. އެހެންވީމާ، މި ހިސާބުން އެޖެންޑާ ނިމުމާ އެކީގައި އަޅުގަނޑު ކޮމެޓީ ބައްދަލުވުން ނިންމާލާނަން. ވައްސަލާމްޢަލައިކުމް.

